
Bhringikrita Shiva Kshama Stotram

భృఙ్గీకృతశివక్షమాస్తోత్రమ్ 

(శివరహస్యాన్తర్గతే )
స్కన్దః  –
హృష్టాం  దేవీం తదా వీక్ష్య భృఙ్గిః  సామ్బం మహేశ్వరమ్ ।
తుష్టావ  దేవ్యా దేవేశం స భృఙ్గీ వినయాత్ సదా ॥ ౧॥
భృఙ్గీ –
- -

క్రూరం  దుష్టతమం  వినష్టమనసం  భ్రష్టం   శఠం నిష్ఠురం
నిర్లజ్జం   కృపణం కృతఘ్నమశుచిం బహ్వాశనం హింసకమ్ ।

ఆశాపాశశతప్రబన్ధమనసం   దుష్కీర్తిభాజం జడం
కారుణ్యాకర భోః పితః పశుపతే దోషాకరం పాహి మామ్ ॥౨॥

క్షుద్రం  దుర్భగమల్పసత్వమలసం భగ్నవ్రతం  రాగిణం
భీరుం డామ్భికపక్షమం వ్యసనినం పాపాత్మకం సూచకమ్ ।

ఆధివ్యాధినిపీడితం జడధియం సద్భిః సదా నిన్దితం
కారుణ్యాకర భోః పితః పశుపతే దోషాకరం పాహి మామ్ ॥ ౩॥

మూర్ఖం  బాలమతిం స్వధర్మరహితం ధర్మార్థహీనం  ఖలం
కామాన్ధం  క్షణికం తదర్థనపరం  దౌఃశీల్యజన్మస్థలమ్  ।

సర్వలుబ్ధమసత్యనిష్ఠమధమం   ప్రజ్ఞాయశోవర్జితం  
కారుణ్యాకర భోః పితః పశుపతే దోషాకరం పాహి మామ్ ॥ ౪॥

ఆకాఙ్క్షాశయమార్యవృత్తివిముఖం  క్షీణం గురుద్వేషిణం
ధూర్తం దుర్గుణమత్యశుద్ధహృదయం   సర్వత్ర సన్దేహినమ్  ।

దీనం పాపరతం సమస్తవిషయేష్వాసక్తమన్యాయినం
కారుణ్యాకర భోః పితః పశుపతే దోషాకరం పాహి మామ్ ॥ ౫॥

స్వప్నేఽప్యుత్తమగన్ధపుష్పనికరైరీశార్చనావర్జితం  
ధయానధ్యేయవిచారణావిరహితం తుచ్ఛం సదోచ్ఛృఙ్ఖలమ్  ।

దారిద్ర్యాస్పదమాత్మవైరివశగం   తాపత్రయస్యాస్పదం
కారుణ్యాకర భోః పితః పశుపతే దోషాకరం పాహి మామ్ ॥౬॥

మాయాగ్రస్తసమస్తవృత్తికుశలం   సత్సఙ్గవిద్వేషిణం
దుఃసఙ్గప్రియమప్రతిష్ఠవచనం     కామాతురం తస్కరమ్ ।

శైవజ్ఞానపరాఙ్గముఖం    ఖలజనవ్యాపారపారం గతం
కారుణ్యాకర భోః పితః పశుపతే దోషాకరం పాహి మామ్ ॥ ౭॥

దుర్మర్యాదమతిప్రవృద్ధజరసం   (రజసం) సద్వృత్తిసేవారిపుం
సద్ధర్మాదిసముత్సుకే  గురుజనే మాన్యేషు చాత్యుద్ధతమ్  ।

శిష్టానిష్టకరం   క్రియాపరిచితం  దుష్టప్రతుష్టిపదం  
కారుణ్యాకర భోః పితః పశుపతే దోషాకరం పాహి మామ్ ॥౮॥

కర్మాదిస్తుతికారణం పరమహానిన్దాకరం  నిన్దితం  లుణ్టాకం
పతితం విపర్యయగతస్వాన్తం సదాయాచకమ్ ।

వైకల్యాపగతం  సుకార్యనిచయం సర్వాపదాం సఞ్చయం
(వైకల్యాపగతాశుకార్యనిచయం  సర్వాపదాం సఞ్చయం)
కారుణ్యాకర భోః పితః పశుపతే దోషాకరం పాహి మామ్ ॥౯॥

కృత్యాకృత్యవిచారవర్జితమతిం  వ్రాత్యం  మహాకాతరం
దుర్బుద్ధిం  మదపానమత్సరధియం దుర్వృత్తవృత్త్యాశ్రయమ్  ।

మిథ్యాజ్ఞానినమాత్మాత్మకణ్టకమలం   లోకత్రయే  నిన్దితం
కారుణ్యాకర భోః పితః పశుపతే దోషాకరం పాహి మామ్ ॥ ౧౦॥

దుష్కర్మప్రచయప్రభిన్నహృదయం   క్లేశైశ్చ   సమ్పిడితం
చార్వాకం కుమతిం కుశీలమనసం కార్పణ్యజన్మస్థలమ్  ।

భార్యాపుత్రగృహాదిసక్తమనసం  గామ్భీర్యధైర్యద్విషం
కారుణ్యాకర భోః పితః పశుపతే దోషాకరం పాహి మామ్ ॥ ౧౧॥

ఆత్మజ్ఞానవిహీనమాత్మవిముఖం  సర్వాత్మభావద్విషం
సంకల్పైర్బహుభిర్విభిన్నహృదయం  ద్వైతప్రసక్తం    సదా ।

మర్మచ్ఛిద్వచనం కఠోరహృదయం మిత్రద్రుహం   క్షుద్రకం
కారుణ్యాకర భోః పితః పశుపతే దోషాకరం పాహి మామ్ ॥ ౧౨॥

చిత్తక్షోభకరం కలత్రహృదయం  శఙ్కాపదం లోలుపం
సారాసారవిచారహీనమనసం నీచక్రియం  నీరసమ్ ।

మత్తోన్మత్తనికృష్టదుష్టచరితం   శోచ్యం వృథాలాపినం
కారుణ్యాకర భోః పితః పశుపతే దోషాకరం పాహి మామ్ ॥ ౧౩॥

సత్యత్యాగదయాక్షమాశమదమాద్యర్థానభిజ్ఞానకం 
దేవబ్రాహ్మణగోత్రజాతితిథిపితృజ్ఞానాత్మకాపూజనమ్    ।

విశ్వస్తేష్వపకారవఞ్చనపరైర్మైత్రీపరం    దుర్జయం
కారుణ్యాకర భోః పితః పశుపతే దోషాకరం పాహి మామ్ ॥ ౧౪॥

మత్వాఽధర్మమతిం కదర్థనపరం  కో మత్సమోఽస్మిన్
భవేదిత్యేవం బహుజల్పినం కువపుషం పాపాశ్రితం  రాక్షసమ్ ।

దృష్ట్వా  దృష్టసుఖేషణం  తవ మదాత్త్యక్త్వా శివారాధనం
కారుణ్యాకర భోః పితః పశుపతే దోషాకరం పాహి మామ్ ॥ ౧౫॥

దుష్పూరస్వకకుక్షిపూరణపరం భారం భువః కేవలం
దాసీమేపఖరస్వభావమపటుం సమ్మాననాభాజనమ్ ।

రిక్తం బాలమదీర్ఘసుత్రిణమలం   హృచ్ఛల్యభూతం సతాం
కారుణ్యాకర భోః పితః పశుపతే దోషాకరం పాహి మామ్ ॥ ౧౬॥

మార్జారాఖువృకశ్వకుక్కుటకపిక్రోడాభివృత్తిం   సదా
తీర్థధ్వాంక్షమనర్థకమ్పిని   హితే సన్తాపినం దుఃసహమ్ ।

త్యక్తోపాయమపాయకాఙ్క్షిణమహోఽశుద్ధప్రియం    చాపలం
కారుణ్యాకర భోః పితః పశుపతే దోషాకరం పాహి మామ్ ॥ ౧౭॥

అస్పృశ్యం వికలం కర్దయమఖిలైః   దోషైః  స్వకీర్యైతం
పాపిష్ఠం  విషయేషు సక్తమనసం త్యాజ్యం వివాదాస్పదమ్ ।

చిన్తాశోకపరీతచేతసమలం సర్వాశుభానాం పదం
కారుణ్యాకర భోః పితః పశుపతే దోషాకరం పాహి మామ్ ॥ ౧౮॥

అత్యావేశనముత్తమస్థితిమతాం  సత్యాగ్నినాం నాస్తికం
రన్ధ్రాన్వేషణమన్ధమూకబధిరం   శమ్భోస్తు విశ్వాత్మనః ।

మాహాత్మ్యశ్రవణస్తుతిక్షణవిధౌ  మాహేశ్వరావత్సలం
కారుణ్యాకర భోః పితః పశుపతే దోషాకరం పాహి మామ్ ॥ ౧౯॥

భ్రష్టం   సర్వజుగుప్సితం పరహితవ్యాఘాతినం తామసం సమ్భ్రాన్తం
చపలం విచారవిహితవ్యాపారవిద్వేషణమ్ ।

శమ్భో త్వత్పదభక్తిహీనమనసం మూఢం సమాత్మద్విషం

కారుణ్యాకర భోః పితః పశుపతే దోషాకరం పాహి మామ్ ॥౨౦॥
దోషావాసమతిం ప్రమాదితమతిం  క్షుత్తృడ్జ్వరాభ్యర్దితం 

స్వప్నేఽప్యత్ర పరోపకారరహితం సర్వాహితం దుర్బలమ్ ।
లోకే సత్పరిహార్యనిన్దితమహాదుఃఖప్రదైకేన్ద్రియం   

కారుణ్యాకర భోః పితః పశుపతే దోషాకరం పాహి మామ్ ॥౨౧॥
కిం వాచా బహువిస్తరేణ భగవన్ మత్సన్నిభో భూతలే

భూతో నాస్తి విభో భవిష్యతి పుమాన్నిర్భాగ్యచూడామణిః ।
తస్మాదీదృశమాత్మవఞ్చనపరం త్రైలోక్యరక్షామణే

కారుణ్యాకర భోః పితః పశుపతే దోషాకరం పాహి మామ్ ॥౨౨॥
సర్వశ్రేష్ఠగుణైకభాజనమహో    సర్వోత్తమేషూత్తమం

సఙ్ఖ్యేయార్థగుణైకభాజనమలం    కష్టాతికష్టప్రియమ్    ।
శ్రీకాశ్రీకమతేన్ద్రియస్య    వశగం నిఃసంశయం సఙ్గినం

కారుణ్యాకర భోః పితః పశుపతే దోషాకరం పాహి మామ్ ॥౨౩॥
విణ్మూత్రక్రిమిమాంసశోణితమయం   మేదోఽస్థిమజ్జాత్మకం 

దుర్గన్ధైకనిధిం   జరాపరిగతం వాతాదిదోషాస్పదమ్ ।
దృష్ట్వాఽపి  స్వకలేవరం కృశమయం తవారిక్తం పశుం

కారుణ్యాకర భోః పితః పశుపతే దోషాకరం పాహి మామ్ ॥౨౪॥
విష్ఠావిష్టకుజన్తునిష్ఠమశుచిం    స్వాభావ్యతో నశ్వరం

కుష్ఠక్షౌణ్యవిషూచికాజ్వరశిరః  శూలాదివేగాస్పదమ్ ।
జ్ఞాత్వాఽపి  స్వశరీరమత్ర తు సదా సమ్ప్రీతియుక్తం పశుం

కారుణ్యాకర భోః పితః పశుపతే దోషాకరం పాహి మామ్ ॥౨౫॥
స్వాత్మాధారతయా స్థితాం  నిజతనుం బాల్యే తథాయౌవనే

వృద్ధత్వేఽపి  బహుప్రకారవికృతిం  ప్రాప్తాం  సమీక్ష్యాపి చ ।
తత్రాత్మన్యతిరాగిణం  త్వయి కృతే స్వాన్యానురక్తం పశుం

కారుణ్యాకర భోః పితః పశుపతే దోషాకరం పాహి మామ్ ॥౨౬॥
దేహం క్షాలనలేపనాదివిధినా సంస్పృశ్య యోగ్యార్థవత్

ఛిన్నం క్లిన్నమహావ్రణం   నవముఖం నిత్యం స్రవన్తం   మలమ్ ।
తం దృష్ట్వాఽప్యతిరాగిణం  చ నరకే నూనం సరాగం పశుం

కారుణ్యాకర భోః పితః పశుపతే దోషాకరం పాహి మామ్ ॥౨౭॥

లోకేఽత్యన్తపవిత్రతాముపగతం  యత్పఞ్చగవ్యాదికం
తద్దేహోత్థకఫాస్థిరోమరుధిరస్నాయ్వాదిసంస్పర్శతః    ।

స్యాదేవాశుచి తద్విబుధ్య చ సదా తద్దేహసక్తం  పశుం
కారుణ్యాకర భోః పితః పశుపతే దోషాకరం పాహి మామ్ ॥౨౮॥

స్వస్యార్యునిచయస్య మధ్యత ఇమౌ నిత్యం నిశావాసరౌ
జాగ్రత్స్వప్నసుషుప్తిషు  స్థితిమతః  స్వల్పాయుషః ఖణ్డకమ్  ।

గచ్ఛత్తావదబుద్ధయ  చ స్వహితసత్కర్మణ్యరక్తం పశుం
కారుణ్యాకర భోః పితః పశుపతే దోషాకరం పాహి మామ్ ॥౨౯॥

సర్పిఃఖణ్డపయోమధుప్రభృతికం   త్యక్తవా  తృణాన్యపి గౌః
యద్వచ్శాశ్వతశామ్భవోక్తమహిమానన్దానపేక్షం  సదా ।

శమ్భో వైషయికే  సుఖేఽతివిరసే తుచ్ఛేఽతిసక్తం పశుం
కారుణ్యాకర భోః పితః పశుపతే దోషాకరం పాహి మామ్ ॥ ౩౦॥

ధూమే కుఙ్కుమగన్ధకాఙ్క్షిణమహో   తోయార్థినం  వా మరౌ
తైలాన్వేషిణమశ్వచూత్ణనిచయే   మైత్ర్యర్థినం    దుర్జనే  ।

దుర్బుద్ధిం  త్రిగుణాత్మకే  మలనిధౌ క్షేత్రే సుఖేప్సుం పశుం
కారుణ్యాకర భోః పితః పశుపతే దోషాకరం పాహి మామ్ ॥ ౩౧॥

దేవానామపి మారుతస్య చ విభో గమ్యం న యత్తత్ర తు
స్వైరం  గచ్ఛతి మే మనో నహి తదా చిత్తం తవాఙ్ఘ్రిద్వయే  ।

ధర్తుస్తచ్చ  నియన్తుముచ్చసుఖదో నైవాసమర్థం   పశుం
కారుణ్యాకర భోః పితః పశుపతే దోషాకరం పాహి మామ్ ॥ ౩౨॥

వేదైరప్యఖిలైర్మహేశ   బహుశో వేదాన్తశాస్త్రాదిభిః
వ్యాపి చిన్మయ ఏక ఈశ్వర ఇతి ప్రోక్తే   త్వయి త్వత్పదే ।

చిత్తం ధర్తుమశక్తమాత్మవచనైః  వ్యాపారహీనం పశుం
కారుణ్యాకర భోః పితః పశుపతే దోషాకరం పాహి మామ్ ॥ ౩౩॥

జ్ఞానాజ్ఞానదయాదయాశమదమాసంమోహమోహానతిఖ్యాత్యఖ్యాతి 
భయాభయాసుఖసుఖాహింసామనస్తుష్టయః  ।

భూతనాం భవదాజ్ఞయైవ   విధినా నిత్యం భవన్తి ధ్రువం
కారుణ్యాకర భోః పితః పశుపతే దోషాకరం పాహి మామ్ ॥ ౩౪॥

భావాభావభవాభవామృతవిషాసత్సత్సమస్తా క్రియా

దివ్యత్వం చ నిరామయత్వనిఖిలాభీష్టార్థసమ్పత్తయః   ।
భూతానాం భవదిచ్ఛయైవ  భగవన్ జాయన్త ఏవానిశం

కారుణ్యాకర భోః పితః పశుపతే దోషాకరం పాహి మామ్ ॥ ౩౫॥
యోగైశ్వర్యసమస్తదానపరతా  శ్రద్ధాత్మభక్తిర్దృఢా   

వైరాగ్యం  పరమం మహేశ పరమే ధర్మే మతిశ్చారుతా ।
భూతానాం భవతః ప్రసాదత  ఇమే జాయన్త ఏవ ధ్రువం

కారుణ్యాకర భోః పితః పశుపతే దోషాకరం పాహి మామ్ ॥ ౩౬॥
నాలం చాలయితుం తృణం చ పవనః శమ్భో త్వదాజ్ఞాం  వినా

దగ్ధుం  తం న సమర్థ ఏవ హుతభుక్శక్రోఽపి  నో వ్రజతః  ।
శక్తః  ఛేత్తుమపి ప్రభో  జగదిదం సర్వం త్వదాజ్ఞావశం

కారుణ్యాకర భోః పితః పశుపతే దోషాకరం పాహి మామ్ ॥ ౩౭॥
చిత్తం చేతయతే మనశ్చ సకలం సఙ్కల్పయత్యాజ్ఞయా

సర్వార్థానభిమన్యతే  నను మహాదేవాజ్ఞయాఽహఙ్కృతిః  ।
స్వే స్వే త్విన్ద్రియవర్గ  ఏవ విషయేచ్ఛాస్తే తవైవాజ్ఞయా 

కారుణ్యాకర భోః పితః పశుపతే దోషాకరం పాహి మామ్ ॥ ౩౮॥
బ్రహ్మా  సృష్టికరో  హరిః స్థితికరో  రుద్రస్తు  కాలాత్మకః

సంహర్తా జగతం శ్రియం  జనయతి శ్రీయుగ్మవిద్యాం  పుమాన్ ।
గాయత్రీ చ తవాజ్ఞయైవ   నరకాత్సన్తారయత్యాశ్రితాన్

కారుణ్యాకర భోః పితః పశుపతే దోషాకరం పాహి మామ్ ॥ ౩౯॥
వాయుర్వాతి తవాజ్ఞయా  శశిరవీ నిత్యం జగద్భాసకౌ

ఆహారం పచతే చ కుక్షిసదనే వహ్నిః సద ప్రాణినామ్  ।
దేవానాం వహతీవ హవ్యమఽపి యః పాకం కరోత్యత్తి యః

కారుణ్యాకర భోః పితః పశుపతే దోషాకరం పాహి మామ్ ॥ ౪౦॥
భూతాన్యాప ఇహాజ్ఞయైవ   భవతః సఞ్జీవయన్తి  ప్రభో  వాచా

వాగ్విపులం దదాతి జగతాం యత్తేఖిలం పున్నభః ।
భూతానామవకాశదం త్రిజగతాం  శీతోష్ణశఙ్కాస్పదః

కారుణ్యాకర భోః పితః పశుపతే దోషాకరం పాహి మామ్ ॥ ౪౧॥
సేన్ద్రాః  సర్వసురాసురాదయ ఇహ త్వచ్ఛాసనే సంస్థితాః

బ్రహ్మాణ్డాని   ఇహాత్మవస్తుని పరే సన్ధారకాః  సన్తతమ్ ।

త్రైలోక్యానుగతానపీహ  సుబహూన్యాజ్ఞావశాదేవ  తే
కారుణ్యాకర భోః పితః పశుపతే దోషాకరం పాహి మామ్ ॥ ౪౨॥

హర్తాసౌ మహదాదికం ప్రకృతిరప్యాజ్ఞావశా   తే విభో
కాలశ్చ ప్రకృతిః  పురుః పురుష ఇత్యేతత్త్రయం  సర్వదా ।

శమ్భో దేవ భవ త్వమేవ చ తథా భూతం భవిష్యద్భవం
కారుణ్యాకర భోః పితః పశుపతే దోషాకరం పాహి మామ్ ॥ ౪౩॥

త్వయోపరి తమో ఘృతం తవ మహాబ్ధిలీలార్థమేవ 
త్వయోన్నతిప్రేరణయైవ   తే తచ్చ విషయేష్వత్ర ప్రవృతం  జగత్ ।

తాపశ్చాపి రవేః సమస్తజగతాం దుఃఖార్తిహారిన ప్రభో
కారుణ్యాకర భోః పితః పశుపతే దోషాకరం పాహి మామ్ ॥ ౪౪॥

బన్ధచ్ఛేదవిధౌ  త్వమేవ భువనేష్వేకః సమర్థో భవేః
త్వం పాశైర్భవబన్ధమేతదఖిలం   కర్మచ్ఛలేనాపి చ ।

శమ్భో త్వాం శరణాగతం కరుణయా త్వం శఙ్కరో యేన వా
కారుణ్యాకర భోః పితః పశుపతే దోషాకరం పాహి మామ్ ॥ ౪౫॥

మహాముర్తే మహాదేవ త్వన్మూర్తౌ సర్వదేవతాః ।
యథా బీజాఙ్కురోత్పత్తిః తథేదం త్వయ్యవస్థితమ్  ॥ ౪౬॥

జగజ్జాలమిదం  శమ్భో ససురాసురమానుషమ్ ।
నిత్య నిర్మాయ నీరూప ధురన్ధర  సునిర్మలమ్ ॥ ౪౭॥

మనోవాచాం సుదూరాత్మన్ పరమేశ నమోఽస్తు తే ।
త్వత్తః సర్వం త్వయా సర్వం త్వం సర్వం సర్వగోఽసి చ ॥ ౪౮॥

నమస్తే దేవదేవేశ సర్వకారణకారణ ।
కర్తవ్య చ దయా దినే కరుణాకర శఙ్కర ॥ ౪౯॥

సర్వాపరాధం మే దేవ క్షమస్వ జగతాం పతే ।
తవ రూపం జగచ్ఛమ్భో అష్టమూర్తిరనీశ్వరః  ॥ ౫౦॥
పితా త్వమేవ భగవన్ మాతా సాక్షాదుమాయతః ।

క్షమస్వాగో మమేద నీం బహునోక్తేన కిం ప్రభో  ॥ ౫౧ ॥
త్వయి భక్తిం మహాదేవ దృఢాం దేహి మృడావ్యయ ॥ ౫౨॥

- -

స్కన్దః  –
ఇత్యుక్తాం మునివచనస్తుతిం మహేశః

శ్రుత్వా  చాగకుమారికాయుతో హరస్తమ్ ।
దత్వా రూపమపారదివ్యగణపస్యేన్ద్రాధిపత్యం  దదౌ

తేనైవోత్తమసద్ద్విజేన   విహరత్కైలాసమౌలౌ  శివః ॥ ౫౩॥
యస్త్త్వేతచ్ఛృణుయాత పఠేన శమ్భోః

స్తవ్యానాం పరమః స్తవోఽయమీశతుష్ట్యై  ।
సోఽన్తే చాప్యచిరేణ భృఙ్గితుల్యః

పాదాబ్జే పరమేశ్వరస్య యుక్తభృఙ్గః  ॥ ౫౪॥
॥ ఇతి శివరహస్యాన్తర్గతే  శివాఖ్యే భృఙ్గీకృతశివక్షమాస్తోత్రం   సపూర్ణమ్  ॥
-॥ శ్రీశివరహస్యమ్  । శివాఖ్యః చతుర్థాంశః  । అధ్యాయః ౧౦ । ౧-౫౪ ॥

- .. shrIshivarahasyam . shivAkhyaH chaturthAMshaH . adhyAyaH 10 . 1-54 ..

Notes:

Mahāmuni Bhṛṅgī మహాముని భృఙ్గీ (who had avoided circumambulation of Devī దేవీ
in favour of Śiva శివ) on being advised by Devī దేవీ about the oneness of Śiva శివ and

Herself; expresses his remorsefulness. He beseeches Śiva Paśupati శివ పశుపతి to show

compassion as a Father, and pardon him for his misconduct that arose due to his ignorance.

